
     Հավելված N 2 
             ՀՀ կառավարության 2026 թվականի 

                  հոկտեմբերի 1-ի N 1412 - Ն որոշման 
 

 

ԿԱՐԳ 

ՀԱՆՁՆԱԺՈՂՈՎԻ ԱՆԴԱՄՆԵՐԻ ԸՆՏՐՈՒԹՅԱՆ 

 

1. Հայաստանի Հանրապետության տարածքում ռիելթորական գործունեության 

բնագավառում հայտատու ֆիզիկական անձանց որակավորման քննությունների 

անցկացումը կազմակերպում և իրականացնում է Հայաստանի Հանրապետության 

տարածքում ռիելթորական գործունեության ոլորտում մասնագիտական որակա-

վորման հանձնաժողովը (այսուհետ նաև՝ հանձնաժողով): Հանձնաժողովի անդամների 

նշանակումը և հանձնաժողովի կազմում փոփոխությունները կատարվում են Կադաստրի 

կոմիտեի (այսուհետ նաև՝ կոմիտե)  ղեկավարի համապատասխան հրամանով: 

2. Հանձնաժողովը կազմված է 7 անձից` նախագահից, քարտուղարից և 

անդամներից: Հանձնաժողովի նախագահը և քարտուղարը կոմիտեի աշխատակիցներ 

են, երեք անդամ ընտրվում է Հայաստանի Հանրապետության բարձրագույն ուսում-

նական հաստատություններից (այսուհետ՝ հաստատություն)՝ տնտեսագիտության կամ 

իրավաբանական գիտությունների թեկնածուի կամ գեոդեզիա՝ ներառյալ քարտե-

զագրություն և կադաստր մասնագիտության գծով աշխարհագրական, տեխնիկական 

գիտությունների թեկնածուի գիտական աստիճան ունեցող, իսկ մյուս երկուսը՝ 

կոմիտեի նախաձեռնությամբ՝ որակավորված ռիելթորների կազմից՝ ռոտացիոն 

կարգով, առավելագույնը մեկ տարի ժամկետով։ 

3. Հանձնաժողովի կազմում որակավորված ռիելթորների թեկնածուի ընտրու-

թյունը կատարվում է կոմիտեի նախաձեռնությամբ՝ վիճակահանության միջոցով 

ռիելթորի որակավորման գործող վկայական ունեցող և կոմիտեում հաշվառված, 

ռիելթորների անվանացանկում ընդգրկված ֆիզիկական անձանց կազմից՝ ռոտացիոն 

կարգով, առավելագույնը 1 տարի ժամկետով։ 



 2 

4. Հանձնաժողովի կազմում հաստատություններից՝ տնտեսագիտության կամ 

իրավաբանական գիտությունների կամ գեոդեզիա՝ ներառյալ քարտեզագրություն և 

կադաստր մասնագիտության գծով աշխարհագրական, տեխնիկական գիտություն-

ների թեկնածուի գիտական աստիճան ունեցող թեկնածուներին ներգրավելու նպա-

տակով կոմիտեի պաշտոնական կայքում հրապարակվում է հայտարարություն: 

Հայտերը ներկայացնելու համար սահմանվում է հայտարարության հրապարակման 

օրվանից երկշաբաթյա ժամկետ: 

5. Հայտարարությունը պետք է պարունակի առնվազն հետևյալ տվյալները` 

1) հայտերը ներկայացնելու էլեկտրոնային փոստի հասցեն և հայտեր ընդունելու 

հետ կապված պատասխանատու անձի հեռախոսահամարը և էլեկտրոնային փոստի 

հասցեն. 

2) հայտերի ընդունման օրերը և ժամերը. 

3) սույն կարգով սահմանված պայմանները և հայտին կից ներկայացվող 

անհրաժեշտ փաստաթղթերի ցանկը. 

4) հայտերը ներկայացնելու վերջնաժամկետը: 

6. Հանձնաժողովի կազմում հաստատություններից թեկնածու ընդգրկվելու 

նպատակով հայտ կարող են ներկայացնել հաստատությունները՝ հետևյալ պայ-

մանների ապահովմամբ՝ 

1) առաջադրվող թեկնածուն պետք է ունենա առնվազն տնտեսագիտության կամ 

իրավաբանական գիտությունների կամ գեոդեզիա՝ ներառյալ քարտեզագրություն և 

կադաստր մասնագիտության գծով աշխարհագրական, տեխնիկական գիտություն-

ների թեկնածուի գիտական աստիճան. 

2) առաջադրվող թեկնածուն չպետք է լինի համապատասխան բնագավառի 

քաղաքականությունը մշակող պետական կառավարման համակարգի մարմնի 

աշխատակից: 

7. Հանձնաժողովի անդամության հայտի հետ միաժամանակ ներկայացվում են 

այն փաստաթղթերը (բնօրինակ կամ պատճեն), որոնք փաստում են սույն կարգի 6-րդ 

կետի 1-ին ենթակետով ամրագրված պայմաններին համապատասխանությունը: 

Հայտում նշվում են հանձնաժողովի կազմում առաջադրվող թեկնածուի վերաբերյալ 

տվյալներ (անուն, ազգանուն, անձնագրային տվյալներ, հեռախոսահամար, էլեկտրո-

նային փոստի հասցե): 

8. Հայտը և կից ներկայացվող փաստաթղթերը (այսուհետ` փաստաթղթեր) 

պետք է ներկայացվեն հայտարարության մեջ նշված էլեկտրոնային փոստի հասցեին` 

էլեկտրոնային թվային ստորագրությամբ հաստատված կամ ստորագրված և սքա-

նավորված, կամ Էլեկտրոնային հարցումների միասնական հարթակի (e-request.am) 

միջոցով: 

9. Փաստաթղթերն էլեկտրոնային փոստով ներկայացված լինելու պարագայում 

դրանց ստացման վերաբերյալ հաստատությունը ծանուցվում է փաստաթղթերն 

ստանալուն հաջորդող 1 աշխատանքային օրվա ընթացքում` վերջինիս կողմից 

ներկայացված էլեկտրոնային փոստի հասցեով: 

10. Փաստաթղթերը թերի լինելու կամ անհրաժեշտ փաստաթղթերի ցանկին 

չհամապատասխանելու դեպքում հայտ ներկայացնողը դրա մասին ծանուցվում է 

փաստաթղթերը կոմիտեի քարտուղարությունում ստացվելու օրվան հաջորդող 2 

աշխատանքային օրվա ընթացքում (հեռախոսով կամ էլեկտրոնային փոստով), և նրան 

տրամադրվում է 2 աշխատանքային օր թերությունները շտկելու համար: 

11. Սույն կարգի 10-րդ կետով սահմանված ժամկետում թերությունները չշտկելու 

դեպքում հաստատության ներկայացրած հայտին ընթացք չի տրվում: 

12. Ներկայացված փաստաթղթերի համապատասխանությունը սույն կարգի 6-րդ 

կետի պայմաններին որոշվում է կոմիտեի քարտուղարության կողմից` համապա-

տասխան արձանագրություն կազմելու միջոցով: Արձանագրությունը ստորագրում է 

կոմիտեի քարտուղարության պետը: 

13. Սույն կարգի 6-րդ կետով սահմանված պայմաններին համապատասխան 

հայտերի ներկայացման դեպքում կոմիտեի ընտրությամբ հանձնաժողովի կազմում 

ներգրավվում է տնտեսագիտության կամ իրավաբանական գիտությունների կամ 

գեոդեզիա՝ ներառյալ քարտեզագրություն և կադաստր մասնագիտության գծով աշ-

խարհագրական, տեխնիկական գիտությունների թեկնածուի գիտական աստիճան 

ունեցող՝ առավել վաղ հայտ ներկայացրած թեկնածուն։ 

14. Հանձնաժողովի` որակավորված ռիելթորների և հաստատությունները ներ-

կայացնող անդամների թեկնածուներին ընտրելուց հետո հանձնաժողովի կազմը ներ-

կայացվում է կոմիտեի ղեկավարի հաստատմանը: 

15. Հաստատության թեկնածուները հանձնաժողովի կազմում ներգրավվում են 2 

տարի ժամկետով` նույն ժամկետով երկարաձգելու հնարավորությամբ, բայց ոչ ավելի, 

քան մեկ անգամ: 

16. Հանձնաժողովի կազմում հաստատության և որակավորված ռիելթորի թեկ-

նածուի ընդգրկվելու ժամկետի ավարտից 3 ամիս առաջ հանձնաժողովի քարտուղարը 

հանձնաժողովին տրամադրում է դրա վերաբերյալ տեղեկություն, որի պարագայում 

հանձնաժողովը 15-օրյա ժամկետում քննարկում է  համապատասխան անդամի անդա-

մության ժամկետը երկարաձգելու կամ նոր անդամ ընտրելու հարցը և կոմիտեի 

ղեկավարին ներկայացնում համապատասխան առաջարկություն։ Նոր անդամ ընտրե-

լու որոշումը կայացնելուց հետո երկշաբաթյա ժամկետում կոմիտեն հրապարակում է 

հայտարարություն կամ անցկացնում վիճակահանություն՝ սույն կարգի պահանջների 

համաձայն ներգրավելով նոր անդամի: 

17. Հանձնաժողովի կազմում անդամ ընտրված հաստատության կամ որակա-

վորված ռիելթորի թեկնածուների անդամությունը դադարում է՝ 

1) հանձնաժողովի նիստին անհարգելի պատճառով առնվազն 1 անգամ չմաս-

նակցելու դեպքում. 

2) հաստատության գործունեությունը կամ ռիելթորի որակավորման վկայականի 

գործողությունը կասեցվելու կամ դադարեցվելու դեպքում. 

3) համապատասխան թեկնածուի՝ հանձնաժողովի անդամ ընտրվելու չափանիշ-

ներին համապատասխանությունը դադարելու դեպքում. 

4) հաստատության կամ որակավորված ռիելթորի կողմից անդամությունը 

դադարեցնելու մասին դիմում ներկայացնելու դեպքում. 

5) հաստատությանը՝ անդամի առնչությունը դադարեցվելու դեպքում, որի պա-

րագայում համապատասխան հաստատությունը պարտավոր է դադարեցման պահից 

եռօրյա ժամկետում սույն կարգի 8-րդ կետով սահմանված կարգով կոմիտե ներկա-

յացնել անդամությունը դադարեցնելու մասին դիմում. 

6) որակավորված ռիելթորին համապատասխան որոշմամբ հաշվառումից 

հանելու դեպքում: 

18. Հանձնաժողովում թափուր տեղ առաջանալու պահից կոմիտեն երկշաբաթյա 

ժամկետում հրապարակում է հայտարարություն կամ անցկացնում վիճակահանություն՝ 

սույն կարգի պահանջների համաձայն հանձնաժողովում նոր անդամ ներգրավելու 

համար: 

 

 

       ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
           ՎԱՐՉԱՊԵՏԻ ԱՇԽԱՏԱԿԱԶՄԻ 
                         ՂԵԿԱՎԱՐ                                      Լ. ՄԱԿՈՒՆՑ 

